Die Lam van God vir sondeskuld geslag!

Diens Sondag 1 April 2007
Teks:  Eksodus 12:1-11 en Openbaring 5:9

Die paaslam van die Ou Testament

Verduidelik die gebruike rondom die paaslam

Die paaslam van die Nuwe Testament

Toon die vervulling van die paaslam in Christus

'n Loflied vir die Paaslam

Toon die reaksie van die verloste mense deur die bloed van die Lam

Preek
Geliefdes in ons Here Jesus Christus

Eerskomende Vrydag gedenk ons Goeie Vrydag.  Ons dink terug oor die vreeslike gebeure daardie Vrydag eeue gelede toe ons Heiland en Verlosser aan 'n kruis vir ons sondeskuld vasgespyker is.

Máár om die kruisgebeure werklikwaar ten volle te kan verstaan, is dit nodig dat ons nog verder terugdink as daardie Vrydag amper 2000 jaar gelde toe die ganse skepping asem opgehou het.  

· Ons moet nog honderde jare verder terugdink.  

· Ons moet nog ongeveer 1300 jaar verder terugdink aan 'n tyd toe die verbondsvolk van die Here slawe in Egipte was.  

· Ons moet terugdink aan 'n ritueel wat deur die Here self ingestel is kort voor Hy sy volk uit Egipte verlos het.  

· Ons moet terugdink aan 

'n jaaroud lammetjie wat geslag moes word.

Kom ons verfris ons geheue oor daardie gebeure wat meer as 3000 jaar gelede in Egipte afgespeel het:

Broers en Susters, ons onthou dat die familie van Jakob hulle in Egipte gaan vestig het nadat 'n verskriklike droogte Kanaän getref het.  In Egipte het hierdie gesin oor die loop van 400 jaar 'n groot volk geword.  Die Egiptenaars was bang vir hierdie nageslag van Israel en het die Israeliete hulle slawe gemaak.  Daar in die vreemde het Israel tot die Here om verlossing geroep.

Die Here het hierdie roep om verlossing gehoor.  Hy het vir Moses na sy volk gestuur om hulle uit Egipte te lei.  Moses moes met die Farao hierdie verlossing onderhandel, maar die Farao wou niks daarvan weet om die volk te laat gaan nie.  Daarop het Moses elke keer 'n plaag van die Here aangekondig waarmee die Here Egipte sou straf.  Telkemale het die Farao maar net weer geweier om die volk te laat trek.

Nadat nege plae die Egiptenare getref het, het die Here die laaste plaag aangekondig: die dood van die eersgeborenes.  Al die eerste gebore kinders van elke huishouding sou sterf... ..., behalwe die eersgebore kinders van sekere huise – dit is hier waar die jaaroudlammetjie nou in die prentjie kom.

Voordat die tiende plaag Egipte tref, moes Moses en Aäron 'n vergadering van al die leiers van Israel hou en aan hulle sekere inligting vanaf die Here deurgee.  Die inligting was soos volg:

· Elke huishouding moes vir hulself 'n lammetjie opsy sit.

· Hierdie lammetjie moes 'n jaar oud en 'n rammetjie wees.

· Verder moes hierdie lammetjie sonder liggaamsgebrek wees.

· Hierdie lammetjie moes op 'n spesifieke dag geslag word.  

Behalwe dat daar besondere voorskrifte was oor die manier waarop hierdie lammetjie gaargemaak moes word, was daar iets anders wat ook met die lammetjie moes gebeur:  Hierdie lammetjie se bloed moes met 'n hisoptakkie aan die kosyne van elke huis se deure gesmeer word.

Teen middernag van die nag waarop die paaslam geslag en sy bloed aan die deurkosyne gesmeer is, het die Here deur Egipte gegaan en al die eersgeborenes van Egipte getref.  Die oordeel van die Here het oor die hele Egipte gekom. Al die eersgebore kinders het gesterf... ..., behalwe die eersgebore kinders van huise waar die bloed van die paaslam met die hisoptakkie teen die deurkosyne gesmeer is.  

· Dit was as't ware asof die bloed aan die deurkosyn die deur toegeverf het, 

· dit was as't ware asof die Here nie die deur gesien het nie en sy oordeel het by daardie huis verbygegaan.  

Nadat hierdie tiende plaag Egipte getref het, het die Farao vir Moses ontbied en die volk uit Egipte laat gaan.  So is vir verbondsvolk van die Here uit hul slawerny in Egipte bevry... ... ...

Geliefdes, in opdrag van die Here moes die volk na hierdie verlossing elke jaar die Paasfees vier. Tydens die Paasfees moes hulle dan terugdink aan die verlossing wat die Here lank terug reeds vir hulle bewerk het, en hulle moes hulle daarin verbly... ...

In hierdie Paasfees van Israel, was egter iets veel meer opgesluit as wat die Israeliete in hul wildste drome kon verwag.  Hierdie paaslammetjie wat met Paasfees 

· terug herinner het aan die verlossing uit Egipte, 

· het egter ook vorentoe heengewys na 'n veel groter verlossing wat nog sou wag.

In Johannes 1:29 lees ons hoedat Johannes die Doper vir Jesus van Nasaret na hom sien aankom het.  Johannes die Doper se reaksie was die volgende.  Hy het gesê: 

“Dáár is die Lam van God wat die sonde van die wêreld wegneem!”

Hoor weer: “Daar is die Lam van God wat die sonde van die wêreld wegneem.”

Met hierdie woorde word iets groots geopenbaar – iets groots wat min mense regtig besef.  Wat in hierdie woorde geopenbaar word, is dat niemand in hierdie wêreld regtig, regtig, regtig(!) vry is (of was) nie...

Geliefdes, 

· Israel was slawe van Egipte.  Die oordeel van die Here moes oor Egipte kom.   Hierdie bevryding en voltrekking van God se oordeel het  na iets veel meer verwys:

· Almal van ons (alle mense) is slawe van die sonde.  Die oordeel van die Here moet oor die sonde voltrek word.  Omdat ons slawe van die sonde is, moes God se oordeel oor ons voltrek word.  Van hierdie oordeel moes ons bevry word!

Uit die manier hoe God Israel uit Egipte bevry het, kry ons 'n heenwysing van hoe die bevryding van die oordeel van God werk.  

· In Egipte was daar 'n lam om God se oordeel af te keer.  'n Lam, volmaak en sonder liggaamsgebrek wat se bloed die oordeel van God (van die mense wie se deurkosyn deur sy bloed besmeer is) sou afkeer.

· Vir die verlossing vanonder die sondeoordeel is daar ook 'n Lam.  In 1 Petrus 1 word gesê dat daardie Lam vlekloos en sonder liggaamsgebrek was (geen been van Hom is selfs aan die kruis gebreek nie).   Hierdie Lam se bloed aan die kruis keer God se oordeel af van almal wat daardeur bedek word.  

· Ja, soos die bloed van die paaslammetjie die oordeel van die Here afgekeer het van die inwoners van daardie besondere huis, 

· so keer die bloed van die Lam van God die oordeel af van die mense wat deur daardie bloed bedek word.

Dat God dit eeue vantevore reeds beskik het om 'n besonder Paaslam vir die mensdom te stuur, is duidelik uit die profesie van Jesaja honderde jare voor Jesus se geboorte.  Jesaja het die volgende geprofeteer: 

﻿Soos ’n lam wat na die slagplek toe ﻿gelei word

﻿en soos ’n skaap wat stil is ﻿as hy geskeer word,

﻿het hy nie gekla nie.

Hoe waar was ook nie hierdie profesie oor ons Here Jesus nie!  Stil en gewillig het Hy die pad van die kruis gestap.  Opstand was daar nie by Hom nie.  Soos 'n lam wat na die slagplek toe gelei word, so het Hy self die pad van die kruis tot die einde toe geloop.

Geliefdes, terug by Egipte: mens kan sê dat die oordeel van die Here wat op daardie huis móés gekom het, deur die lammetjie gedra is.  Die lammetjie is geoffer en 'n hisoptakkie het sy bloed aan die deurkosyn gesmeer.  Dit is asof die hisoptakkie die skuld van die huis op die lammertjie oorgedra het.

In Johannes 19:29 en 30 het ons netnou hierdie woorde gelees:  “Daar het 'n kan vol suur wyn gestaan.  Die soldate het toe 'n spons vol suur wyn op 'n hisoptakkie gesit en teen sy (Jesus) se mond gehou.  Nadat Jesus die suur wyn gekry het, het Hy gesê: “Dit is volbring!”  Toe het Hy sy kop vooroor laat sak en die laaste asem uitgeblaas.”

Het jy gehoor, Broer en Suster, dieselfde tipe takkie wat die bloed van die lammetjie aan die deurkosyn moes smeer, is gebruik om die suur wyn teen Jesus se mond te hou.  Soos wat die hisoptakkie simbolies die skuld van die Israelietiese huis op die lammertjie oorgedra het, so het 'n hisoptakkie simbolies ons sondeskuld aan die Here Jesus oorgedra!

Wat is nou die gevolg van hierdie wondergebeurtenis?

· Die gevolg is dat ons nie meer onder die oordeel van God staan nie.  
· Die gevolg is dat ons nie meer slawe van die sonde is nie.  
· Die gevolg is dat ons nou 

'n loflied tot eer van die ware Paaslam kan sing.

Ons kan 'n loflied sing, want ons Paaslam is veel meer as die paaslam van die Israeliet wat elke jaar geslag moes word.  Ons Paaslam het gesterf en ook weer opgestaan. 

Sondag vier ons opstanding.  Ons Paaslam het uit die dood opgestaan en sit aan die regterhand van sy hemelse Vader van waar Hy oor alles en almal regeer.

In Openbaring 5 word aan ons 'n toneel uit die hemel geopenbaar waar daar letterlik van hierdie regeermag van die Lam gepraat word.  

(Let op dat Jesus hier letterlik die Lam van God genoem word!) 

Die Lam het daar 'n boekrol uit die hand van Hom wat op die hemelse troon sit ontvang.  En alleen omdat Hy as die ware Paaslam geslag is, het Hy die waardigheid om daardie boekrol oop te maak. 

Gemeente, wat in daardie boekrol opgeteken is, weet ons.  Bestudering van die boek Openbaring in sy geheel toon dat wat in daardie boekrol opgeteken is, die ganse wêreldgeskiedenis is.  Ja, die Lam van God, hou die wêreldgeskiedenis in sy hand!  Hy bepaal hoe en wanneer alles in die wêreld gebeur.

En watter vreugde en troos hou hierdie wete nie vir ons in nie!  Ons Paaslam, regeer oor alles en almal.  En deel van hierdie regeerwerk is om die dag wanneer Hy gaan terugkom oor alles en almal te oordeel.  

En watter vreugde het ons nie daarin nie.  Immers, vir ons wat deur sy bloed bedek word, is daar geen oordeel meer nie! Sy oordeel gaan ons verby, want Hy self het ons oordeel gedra!  

